
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti menggunakan telefon dan berbual-bual. Alangkah ruginya jika kita sudah berada
dalam masjid ini tetapi kita tidak mendapat manfaat daripadanya kerana masih terleka

dengan urusan dunia.

Pada hari ini, khatib akan menyampaikan khutbah yang bertajuk: “Waspada Ancaman

Hedonisme”.

Sebelum itu, khatib juga ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu, serta saling berpesan antara satu
sama lain dalam usaha menyeru melakukan kebaikan dan memberi peringatan dalam
mencegah sebarang bentuk kemungkaran. Lebih kurang 12 hari sahaja lagi kita akan
memasuki Bulan Ramadhan al-Mubarak. Maka marilah kita gigih meningkatkan amal
ibadah dan sentiasa bertaubat memohon keampunan dari Allah SWT. Mudah-mudahan

kita semua termasuk dalam kalangan hamba-Nya yang diredhai dan diberkati.

SIDANG JEMAAH YANG DIRAHMATI ALLAH,

Islam merupakan ajaran yang sesuai dengan fitrah dan sangat menjaga keseluruhan
peraturan dan kemaslahatan hidup manusia. Islam tidak menghalang umatnya untuk
menghiburkan diri asal sahaja bentuk hiburan itu masih selari dengan nilai-nilai Islam.
Salah satu bentuk pemikiran yang boleh menggugat akidah dan jati diri masyarakat hari
ini ialah fahaman hedonisme. Hedonisme merupakan satu bentuk pemikiran yang
berpandangan bahawa memaksimumkan keseronokan merupakan perkara terbaik dan
paling dihormati dalam kehidupan di dunia. Penyebaran budaya hedonisme ini merupakan
salah satu ancaman terbesar yang mempengaruhi pola perubahan dan menyebabkan
kerosakan terutamanya golongan muda. Menurut Kamus Dewan, hedonisme ialah
pegangan atau pandangan hidup yang mementingkan keseronokan atau kesenangan
hidup. Budaya ini juga merujuk kepada gaya hidup yang mengejar keseronokan hidup
tanpa mengira batas-batas moral dan larangan agama.

Hakikat ini benar kerana kita sendiri boleh melihat kepada gaya hidup masyarakat hari ini
yang terlalu sibuk mengejar kemewahan dan keseronokan hidup hingga mengenepikan

hukum dan nilai-nilai Islam.

Syeikh Muhammad al-Ghazali telah menggariskan salah satu daripada 10 cara syaitan
memasuki pintu hati manusia ialah menerusi pintu marah dan syahwat. Oleh sebab
golongan muda - terutamanya remaja - yang sedang dalam fasa mencari identiti dan jati
diri, maka mereka seringkali menjadi sasaran ancaman budaya songsang dan mudah
menyerap jika tidak dibentengi dengan asas keimanan sejak dari awal.

SIDANG JEMAAH YANG DIRAHMATI ALLAH,

Budaya hedonisme yang meresap masuk, datang dalam pelbagai bentuk dan corak.
Antara cabang seni hiburan yang menjadi keseronokan umat pada hari ini ialah filem,
nyanyian, muzik dan tarian. Cabang-cabang ini berperanan besar dalam mempengaruhi
minda dan gaya hidup masyarakat jika tidak dikawal dan dibendung dengan sebaiknya.
Hiburan yang melampau tanpa batasan ini akan mendatangkan kesan negatif terhadap
pembentukan peribadi dan minda terutamanya golongan remaja. Hiburan sebegini

menjadikan masyarakat lalai serta alpa kepada tugas dan tanggungjawab masing-masing.

Sebenarnya, Rasulullah SAW telah lama mengingatkan tentang kondisi umat akhir zaman
yang terlalu mengikut jejak langkah dan gaya budaya orang-orang Yahudi dan Nasrani.
Diriwayatkan daripada Abi Sa’id RA bahawa Rasulullah SAW bersabda:

Maksudnya: “Kamu akan mengikuti kebiasaan orang-orang sebelum kamu sejengkal
demi sejengkal dan sehasta demi sehasta, hingga seandainya mereka menempuh
(masuk) ke dalam lubang biawak kamu pasti akan mengikutinya. Kami bertanya: Wahai
Rasulullah! (apakah yang baginda maksud) orang-orang Yahudi dan Nasrani? Baginda
menjawab: Siapa lagi (kalau bukan mereka)”. (Sahih al-Bukhari)

SIDANG JEMAAH YANG DIRAHMATI ALLAH,

Hedonisme yang meracuni umat Islam pada hari ini menyebabkan pelbagai masalah dan
isu sosial dan tanpa disedari ia merupakan senjata halus pihak tertentu untuk
menghancurkan umat Islam secara terancang yang menggunakan slogan kebebasan,
keseronokan dan kegembiraan. Mereka juga mengelirukan masyarakat dengan ungkapan
“hidup hanya sekali” sedangkan hakikatnya kehidupan dunia inilah medan ujian yang nanti

akan menjadi penentu kebahagiaan dan keselamatan manusia di akhirat kelak.

Kebelakangan ini, terlalu banyak isu yang menyangkut soal akidah, ketuhanan, dan akhlak

umat Islam yang berlegar di media-media sosial. Penghasilan kandungan atau karya yang

terlalu bebas tanpa kawalan dan panduan agama boleh mengundang kesesatan dan
kerancuan! akidah umat Islam. Kebebasan bersuara tidak boleh didorong dengan
keghairahan berkarya yang sembrono hingga melanggar batas-batas dan sempadan iman
dan kufur yang telah seringkali diperingkatkan sama ada dalam al-Quran mahupun hadis-
hadis Rasulullah SAW. Justeru, kita mesti berhati-hati dalam setiap tindakan dan ucapan
supaya kita tidak melanggar batas sempadan kekufuran yang menjerumuskan kita ke

lembah penyesalan.

SIDANG JEMAAH YANG DIRAHMATI ALLAH,

Setiap penyakit itu ada ubatnya manakala setiap permasalahan yang datang itu
hendaklah dicari jalan penyelesaiannya. Hedonisme itu bersumberkan ideologi yang
dicipta oleh manusia, maka jalan menghalang kesesatan itu ialah melalui pendidikan.
Pendidikan Islam memainkan peranan yang penting bagi menghadapi mehnah dan
tribulasi hedonisme. Pendidikan Islam mampu membentuk nilai dan budaya baik dalam
menanam asas iman dan membina peribadi seterusnya membentuk manusia yang kenal

akan Pencipta.

Tegasnya, perlu adanya kesepaduan ilmu yang menyeluruh dan seimbang antara
pendidikan Islam iaitu merangkumi ilmu fardhu ain dan fardhu kifayah khususnya
penerapan elemen kerohanian bagi mengisi kekosongan jiwa golongan muda yang mekar
dengan keseronokan, kesenangan dan kemewahan yang melalaikan. Namun sistem ini
tidak akan memberi kesan yang positif sekiranya semua pihak tidak memainkan peranan
masing-masing. Oleh itu keazaman yang tinggi, semangat yang tidak luntur dan tindakan
yang positif dalam menimba ilmu pendidikan Islam diharap akan memberi kesedaran
kepada remaja untuk melaksanakan tugas sebagai hamba Allah SWT dan khalifah-Nya di

muka bumi ini

Kita juga perlu bijak memilih hiburan yang sesuai dan dibenarkan oleh syara’. Pemilihan
kawan juga memainkan peranan yang sangat penting dalam menentukan baik-buruk
tindakan dan pemilihan keputusan hidup. Allah SWT mengingatkan melalui Surah ali

Imran ayat 118:

! keadaan rancu (tidak teratur dsb), kekacauan. (Kamus Dewan Edisi Keempat)

Maksudnya: “Wahai orang-orang yang beriman! Janganlah kamu mengambil orang-
orang yang bukan dari kalangan kamu menjadi "orang dalam” (yang dipercayai). Mereka
tidak akan berhenti-henti berusaha mendatangkan bencana kepada kamu. Mereka
sukakan apa yang menyusahkan kamu. Telah pun nyata (tanda) kebencian mereka pada
pertuturan mulutnya, dan apa yang disembunyikan oleh hati mereka lebih besar lagi.
Sesungguhnya telah kami jelaskan kepada kamu keterangan-keterangan itu jika kamu

(mahu) memahaminya”.

SIDANG JEMAAH YANG DIRAHMATI ALLAH,

Justeru, mengakhiri khutbah pada hari ini, khatib ingin menyimpulkan khutbah kepada
beberapa rumusan;

Pertama: Islam tidak menghalang umatnya untuk menghiburkan diri asal sahaja bentuk
hiburan itu masih selari dengan nilai-nilai Islam.

Kedua: Hedonisme yang meracuni umat Islam pada hari ini menyebabkan pelbagai
masalah dan isu sosial dan tanpa disedari ia merupakan senjata halus pihak tertentu untuk
menghancurkan umat Islam secara terancang.

Ketiga: Pendidikan Islam memainkan peranan yang penting dalam menanam asas iman,
membentuk nilai dan budaya baik dalam membina peribadi bagi menghadapi mehnah dan

tribulasi hedonisme seterusnya membentuk manusia yang kenal akan Pencipta.

Firman Allah SWT;:

Maksudnya: “Dan jauhkanlah diri dari orang-orang yang menjadikan agama mereka
sebagai permainan dan hiburan, dan mereka pula telah diperdayakan oleh kehidupan
dunia dan peringatkanlah (mereka) dengan al-Quran itu supaya tiap-tiap diri (di akhirat
kelak) tidak terjerumus (ke dalam azab neraka) dengan sebab apa yang dia telah
usahakan (dari perbuatan yang buruk dan keji). Tidak ada baginya pelindung dan tidak
juga pemberi syafaat yang lain dari Allah. Dan jika dia hendak menebus (dirinya) dengan
segala jenis tebusan, (nescaya tebusan itu) tidak akan diterima daripadanya. Mereka
itulah orang-orang yang dijerumuskan (ke dalam azab neraka) dengan sebab apa yang
telah mereka usahakan. Bagi mereka disediakan minuman dari air panas yang
menggelegak, dan azab seksa yang tidak terperi sakitnya, disebabkan mereka kufur

ingkar (semasa hidupnya)”. (Surah al-An’am ayat 70)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Ya Allah! Tunjukkanlah kebenaran itu sebagai
kebenaran, dan kurniakanlah kami kekuatan untuk mengikutinya (memperjuangkannya),
dan tunjukkanlah yang batil itu sebagai batil dan kurniakanlah kami kekuatan untuk
menjauhinya serta menghapuskannya. Jangan jadikan yang benar dan batil itu samar-
samar bagi kami, yang akan menyebabkan kami sesat. Dan jadikanlah kami pemimpin
bagi orang-orang yang bertakwa. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masijid.
Sesungguhnya hanya kepada-Mu jua Ya Allah, doa kami mohon diperkenan dan diterima.

